
«Էկոլուր» տեղեկատվական ՀԿ 

Հաշվետվություն                                                                                                                        
Երևանում թափոնների կառավարման ոլորտի մարտահրավերները և հնարավոր 

լուծումները 



Հաշվետվությունը պատրաստվել է «Էկոլուր» տեղեկատվական ՀԿ-ի կողմից՝ 
«Երևանի զարգացման նոր մարտահրավերները և դրանց հաղթահարման 
հնարավորությունները» ծրագրի շրջանակում, որն իրականացվում է միջազգային 
CEE Bankwatch ցանցի հետ համագործակցությամբ։ 

 

 

 

 

 

 

 

 

 

 

 

 

 

 

 

 

 

 

 

 

Երևան 2025 

 

 



Ներածություն 

«Էկոլուր»-ն իրականացնում է «Երևան կանաչ քաղաք» գործողությունների ծրագրի 
(GCAP) մշտադիտարկում, որը Վերակառուցման և զարգացման եվրոպական 
բանկի (ՎԶԵԲ, EBRD) «Կանաչ քաղաք» ծրագրի նախաձեռնություններից է։ Այն 
ռազմավարական փաստաթուղթ է, որը նախատեսում է «կանաչ» 
գործողությունների իրականացում մինչև 2030 թվականը և ընդունվել է Երևանի 
ավագանու կողմից 2017 թվականին։ 

GCAP-ի առանցքային բաղադրիչներից մեկը թափոնների կառավարումն է։ 
Իրավիճակի վերլուծությունը իրականացվել է «Էկոլուր»-ի կողմից՝ հաշվի առնելով 
GCAP-ի պահանջները, ինչպես նաև Հայաստանի Հանրապետության 
պարտավորությունները Եվրոպական միության հետ համապարփակ և ընդլայնված 
գործընկերության համաձայնագրի (Armenia–EU Comprehensive and Enhanced 
Partnership Agreement, CEPA) շրջանակում։ 

Թափոնների կառավարման ոլորտի օրենսդրություն  

1. «Թափոնների մասին» ՀՀ օրենք  
2. Հարկային օրենսգիրք 
3. Վարչական իրավախախտումների վերաբերյալ ՀՀ օրենսգիրք  
4. Բնապահպանական վերահսկողության մասին ՀՀ օրենք  
5. «Աղբահանության և սանիտարական մաքրման մասին» ՀՀ օրենք 
6. «Տեղական ինքնակառավարման մասին» ՀՀ օրենք  
7. «Երևան քաղաքում տեղական ինքնակառավարման մասին» ՀՀ օրենք 
8. «Շրջակա միջավայրի վրա ազդեցության գնահատման և փորձաքննության 

մասին» օրենքում փոփոխություն կատարելու մասին» ՀՀ օրենք  
9. «Աղբահանության համակարգի ռազմավարությունը և ռազմավարության 

կիրարկումն ապահովող միջոցառումների ծրագրերը հաստատելու մասին» 

ՀՀ կառավարության 2021թ․ ապրիլի 1-ի N 464-Լ որոշում 

10. «Թափոնների գոյացման նորմատիվների և դրանց տեղադրման 
սահմանաքանակների նախագծերի հաստատման կարգը հաստատելու 
մասին» ՀՀ կառավարության 2005 թվականի դեկտեմբերի 9-ի N 2291-Ն 
որոշում 

11. «Թափոնների անձնագրավորման կարգը սահմանելու մասին» ՀՀ 
կառավարության 2006 թվականի  հունվարի 19 N 47-Ն որոշում 

12. «Ըստ վտանգավորության դասակարգված թափոնների ցանկը հաստատելու 
մասին» ՀՀ բնապահպանության նախարարի 2006թ. 
 դեկտեմբերի 25-ի N 430-Ն հրաման 

https://www.arlis.am/hy/acts/1722
https://www.irtek.am/views/act.aspx?aid=150068
https://www.irtek.am/views/act.aspx?aid=150017
https://www.arlis.am/hy/acts/72899
https://www.irtek.am/views/act.aspx?tid=156365&sc=p6
https://www.arlis.am/hy/acts/73271
https://www.arlis.am/hy/acts/73279
https://www.arlis.am/hy/acts/178443
https://www.arlis.am/hy/acts/178443
https://www.arlis.am/hy/acts/203165
https://www.arlis.am/hy/acts/203165
https://www.arlis.am/hy/acts/203165
https://www.arlis.am/hy/acts/21727
https://www.arlis.am/hy/acts/21727
https://www.arlis.am/hy/acts/21727
https://www.arlis.am/hy/acts/21727
https://www.arlis.am/hy/acts/22102
https://www.arlis.am/hy/acts/22102
https://www.arlis.am/hy/acts/30066
https://www.arlis.am/hy/acts/30066
https://www.arlis.am/hy/acts/30066


13. «Վտանգավոր քիմիական թափոնների գործածությանը և վտանգավոր 
քիմիական նյութերի պահպանմանը և փոխադրմանը ներկայացվող 
հիգիենիկ պահանջներ N 2.1.7.001-09 սանիտարական կանոնները և նորմերը 
հաստատելու մասին» ՀՀ առողջապահության նախարարի  2009 թ.  
 հոկտեմբերի 29-ի N 20-Ն հրաման  

Հիմնական եզրակացությունն այն է, որ թափոնների կառավարման ոլորտում 
Հայաստանն ընտրում է Եվրամիության կողմից նախատեսված «թափոնների 
հիերարխիայի» շրջանակում ամենաքիչ նախընտրելի լուծումները՝ թափոնների 
հեռացում/թաղում։ 

ԵՄ Աղբավայրերի դիրեկտիվի համաձայն՝ նախատեսվում է, որ ԵՄ երկրները 
պետք է կրճատեն թափոնների առաջացումը և աղբավայրերում տեղադրումը։ Ըստ 
այս դիրեկտիվի՝ մինչև 2035թ-ը սանիտարական աղբավայր պետք է ուղղվի աղբի 
ընդամենը 10%-ը։ Արտադրողի ընդլայնված պատասխանատվության (ԱԸՊ) 
համակարգի ներդրումը կարող է դառնալ թափոնների կրճատման  և դրանց 
օգտահանման հիմնական գործիքներից: 

ՀՀ շրջակա միջավայրի նախարարությունը Հայաստանի ամերիկյան 
համալսարանի Յակոբեան բնապահպանական կենտրոնի տեխնիկական 
աջակցությամբ մշակել է «Արտադրողի ընդլայնված պատասխանատվության 
մասին» օրինագիծը և հարակից օրինագծերը։  

ԱԸՊ համակարգը կոնկրետ ապրանքներ արտադրողներին կամ ներմուծողներին 
պատասխանատու է դարձնում այդ ԱԸՊ ապրանքների սպառումից առաջացող 
հատուկ թափոնների էկոլոգիապես անվտանգ գործածության համար։ Այն 
նախատեսում է հատուկ թափոնների տեսակավորված հավաքում, վերամշակում, 
վնասազերծում և այլ միջոցառումներ: 

ԱԸՊ-ն և եվրոպական փորձը 

ԱԸՊ համակարգի ներդրման գործընթացը Հայաստանում կարող է բախվել որոշ 
դժվարությունների, որոնք հնարավոր է հաղթահարել՝ օգտագործելով նաև 
եվրոպական երկրների փորձը։ Բուլղարիայում ԱԸՊ համակարգը գործում է արդեն 
20 տարի։ Փաթեթավորման թափոնները տեսակավորվում են Արտադրողի 
ընդլայնված  կազմակերպություններին (ԱՊԿ) պատկանող տեսակավորման 
կայաններում։ Վերամշակման ոչ ենթակա թափոնները, որոնք հայտնաբերվում են 
նրանց տեսակավորման թափոնամաններում, տեղափոխվում են համայնքային 
աղբավայրեր։ Նախատեսվում է, որ այդ թափոնների համար վճարումն 
իրականացնի ԱՊԿ-ն։ 

https://www.arlis.am/hy/acts/55345
https://www.arlis.am/hy/acts/55345
https://www.arlis.am/hy/acts/55345
https://www.arlis.am/hy/acts/55345
https://www.arlis.am/hy/acts/55345


Կա նաև փաթեթավորման թափոնների խնդիր, որոնք նետվում են խառը 
կենցաղային թափոնների հետ միասին։ Արդյունքում դրանց նկատմամբ (այրում 
կամ տեղադրում աղբավայրում) պատասխանատվությունը փոխանցվում է 
համայնքապետարաններին։ 

Թափանցիկությունը ԱԸՊ համակարգի արդյունավետ աշխատանքի հիմնական 
պայմանն է։ Շուկայում առկա փաթեթավորման արտադրանքի քանակի 
վերաբերյալ տեղեկատվությունը հիմք է վերամշակման ենթակա թափոնների 
ծավալի հաշվարկման համար։  

Իրավական պահանջները պետք է հաշվի առնեն՝ արդյոք շուկայում ներկայացված 
փաթեթավորման կոնկրետ տեսակը վերամշակելի է, թե դժվար վերամշակելի, և 
դրանից կախված սահմանեն տարբեր վճարներ, որոնք վճարում են այդ 
համակարգը ֆինանսավորող արտադրողները։ Յուրաքանչյուր արտադրող պետք է 
վճարի ԱՊԿ-ին՝ շուկա հանված փաթեթավորման արտադրանքի քանակին և 
տեսակին համապատասխան։ Եվ որքան փաթեթավորումը քիչ վերամշակելի է, 
այնքան ավելի բարձր պետք է լինի վճարվող վճարը։ 

Երևան․ աղբահանություն, տեղափոխում, օգտահանում 

Համաշխարհային բանկի 2024 թվականի զեկույցի համաձայն՝ երկրում տարեկան 
առաջանում է 720 հազար տոննա կոշտ կենցաղային թափոն։ Թափոնների ավելի 
քան կեսը բաժին է ընկնում Երևանին։ Միայն Նուբարաշենի աղբավայրում 
տարեկան տեղադրվում է մոտ 440 հազար տոննա թափոն։ 

Երևանի քաղաքապետարանի տվյալների համաձայն՝ ներկայում Երևանում 
աղբահանությունն իրականացվում է բոլոր 12 վարչական շրջաններում՝ 41 
աղբատար մեքենայի միջոցով։ Քաղաքի 4165 կետերում տեղադրված է 11 400 
աղբաման։ 

Հայաստանի Ամերիկյան համալսարանի ուսումնասիրության համաձայն՝ 
թափոնների բաղադրության մեջ ամենամեծ բաժինը կազմում են կենսաբանական 
թափոնները՝ շուրջ 57%, փաթեթավորման թափոնները (ապակի, պլաստիկ և թուղթ) 
կազմում են մոտավորապես 25%, իսկ մնացորդային թափոնները՝ 15%-ից պակաս։ 

Ներկայում Երևանի քաղաքապետարանն իրականացնում է օրգանական 
թափոնների վերամշակման և կոմպոստի ստացման պիլոտային ծրագիր՝ 
Ֆրանսիայի Իլ դը Ֆրանս ռեգիոնի հետ համագործակցության շրջանակներում։ 
Դավթաշեն վարչական շրջանի 1-ին թաղամասում 15 հասցեներում տեղադրվել են 
օրգանական թափոնների հավաքման թափոնամաններ, տվյալ տարածքի 
բնակչության շրջանում իրականացվում են իրազեկման արշավներ։ Պիլոտային 



ծրագիրը կիրականացվի մինչև 2026 թվականի մայիս ամիսը, որից հետո 
արդյունքները կամփոփվեն և ծրագրի լայնամասշտաբ իրականացման համար 
որոշումներ կկայացվեն։ 

Հաշվի առնելով քաղաքի մասշտաբները՝ կարելի է եզրակացնել, որ մինչև 
կենսաբանական թափոնների հավաքման և օգտահանման ամբողջական ծրագիր 
չլինի, խնդիրը մնում է չլուծված։ Կենսաբանական թափոնները չեն 
տեսակավորվում, դրանցից չի արտադրվում ոչ կենսագազ, ոչ էլ պարարտանյութ, 
և դրանք ուղարկվում են աղբավայր՝ դառնալով գազերի առաջացման և 
ինքնաբռնկումների պատճառ։ 

 

Երևան քաղաքում՝ 263 հասցեում տեղադրված է  տեսակավորման 985 թափոնաման 

թղթի, պլաստիկի, ալյումինի և ապակու համար։ 2024-2025թ․թ․ ընթացքում 

վերամշակման է հանձնվել՝ 1281750 կգ ստվարաթուղթ, 102040 կգ պլաստիկ, 235820 
կգ ապակի, 1270 կգ ալյումին։ 

Երևանում թափոնների տեսակավորումն ու վերամշակումը տեղի են ունենում 
խիստ դանդաղ տեմպերով, որոնք չեն համապատասխանում թափոնների աճող 
ծավալներին։ 
 
Հիմնական խնդիրներից է վերամշակող ընկերությունների ոչ կայուն 
գործունեությունը, որը պայմանավորված է ոչ միայն սուբյեկտիվ գործոններով, այլև 
տնտեսական մեխանիզմների բացակայությամբ, իրացման շուկաների 
անբավարարությամբ և այլ պատճառներով։ 

Հավաքված աղբը տեղափոխվում է երկրի ամենամեծ՝ Նուբարաշենի աղբավայր, 
որի ընդհանուր մակերեսը կազմում է 52,3 հեկտար։ Իրականում շահագործվում է 
մոտ 30 հեկտար տարածք։ Օրական աղբավայր է տեղափոխվում 1000–1300 տոննա 
աղբ։ 1950-ական թվականներից ի վեր աղբավայրում կուտակվել է մոտ 8 միլիոն 
տոննա կոշտ կենցաղային թափոն։ 

Աղբավայրը շահագործում է համայնքային կազմակերպությունը՝ «Նոր աղբավայր» 
ՓԲԸ-ն, որը հիմնականում իրականացնում է թափոնների տոփանման 
աշխատանքներ ծանր տեխնիկայի միջոցով, ցանկապատերի վերանորոգում և 
աղբավայրի տարածքի տեսահսկում։ 

Աղբավայրի տարածքում ստեղծվում է անտառպաշտպանական գոտի՝ 0,5 հեկտար 
մակերեսով տարածքում, մոտ 220 միլիոն դրամ ընդհանուր արժեքով, որից 100 
միլիոն դրամը տրամադրում է Շրջակա միջավայրի նախարարությունը։ Այդ 



նպատակով իրականացվում են ոռոգման համակարգի կառուցման և տարածքի 
հարթեցման աշխատանքներ, իսկ 2026 թվականի գարնանը կսկսվեն ծառատնկման 
աշխատանքները։ 

Սակայն, այս ամենի հետ մեկտեղ, աղբավայրը մեկուսացված չէ շրջակա 
միջավայրից, հողերից և ստորերկրյա ջրերից, որոնք աղտոտվում են թունավոր 
նյութերով։ 

Աղբավայրը նաև ծառայում է որպես սննդի աղբյուր բազմաթիվ կենդանիների և 
թռչունների համար, ինչն իրական վտանգ է ներկայացնում վարակների 
տարածման տեսանկյունից՝ ինչպես կենդանիների, այնպես էլ մարդկանց շրջանում։ 

Նուբարաշենի աղբավայրը չի համապատասխանում սանիտարական աղբավայրի 
պահանջներին։ Դանդաղ այրման գործընթացում մթնոլորտային օդ են 
արտանետվում վտանգավոր քաղցկեղածին նյութեր, այդ թվում՝ դիօքսիններ և 
ֆուրաններ։ Կա հրդեհների մշտական վտանգ։ Միայն 2025 թվականին 
աղբավայրում տեղի է ունեցել 4 խոշոր հրդեհ։ 

Ծխով պատվել են նաև քաղաքի այլ շրջաններ, ինչի հետևանքով զգալիորեն 
ավելացել են ալերգիկ ռեակցիաների և շնչառական հիվանդությունների դեպքերը, 
հատկապես երեխաների շրջանում։ Առողջությանը պատճառված վնասը չի 
գնահատվել։ 

Թափոնների կառավարման վերականգնման ծրագիր և միջազգային ֆինանսական 
հաստատություններ 

2025 թվականին Երևանի քաղաքապետարանը հայտարարեց, որ մտադիր է 
իրականացնել թափոնների կառավարման բազմաբաղադրիչ ծրագիր՝ ՎԶԵԲ-ի, 
Համաշխարհային բանկի և Ասիական զարգացման բանկի աջակցությամբ։ 

Ծրագիրը ներառում է երեք բաղադրիչ՝ գործող Նուբարաշենի աղբավայրի 
փակումը, նոր սանիտարական աղբավայրի կառուցումը և Աջափնյակ շրջանում 
գտնվող աղբավայրի կոնսերվացումը։ Զուգահեռաբար քննարկվում է Երևանում 
կենցաղային թափոնների վերամշակման գործարանի կառուցման հարցը։ 

Նուբարաշենում նոր սանիտարական աղբավայրի կառուցման ծրագրի արժեքը 
գնահատվում է 13 366 450 ԱՄՆ դոլար, իսկ Նուբարաշենի աղբավայրի փակման 
ծրագրինը՝ 15 608 548 ԱՄՆ դոլար։ 

ՎԶԵԲ-ի հետ համագործակցության շրջանակում մշակվել է միջազգային 
խորհրդատու ներգրավելու տեխնիկական առաջադրանք՝ Երևանի կոշտ 
կենցաղային թափոնների կառավարման ծրագրի նախապատրաստման 
նպատակով։ Խորհրդատուն պետք է մշակի ծրագրի իրականացման 



ինստիտուցիոնալ մեխանիզմները, իրականացնի ֆինանսատնտեսական և 
մատչելիության վերլուծություն, ինչպես նաև գնահատի ծրագրի իրականացման 
հնարավորությունները։ 

Նախնական տվյալների համաձայն՝ նոր սանիտարական աղբավայրը 
պլանավորվում է կառուցել Նուբարաշենի աղբավայրի հարևանությամբ, սակայն 
հնարավոր են առաջարկվել այլընտրանքային տարբերակներ։ Նոր աղբավայրը 
պետք է սպասարկի ոչ միայն Երևանը, այլև Արարատի, Արմավիրի և Արագածոտնի 
մարզերի որոշ բնակավայրեր։ 

Ինչ վերաբերում է կենցաղային թափոնների վերամշակման գործարանի 
կառուցմանը, քաղաքապետարանը պատրաստ է դիտարկել մեխանիկական-
կենսաբանական մշակման տեխնոլոգիաներ, անաէրոբ քայքայման, թափոններից 
էներգիայի ստացման և օրգանական ֆրակցիայի կոմպոստավորման մեթոդները։ 
Գործարանը պետք է համապատասխանի ԵՄ արդյունաբերական 
արտանետումների մասին դիրեկտիվին կամ համարժեք ազգային 
չափորոշիչներին, միևնույն ժամանակ՝ ազգային բնապահպանական և 
առողջապահական օրենսդրությանը։ 

Հիշեցնենք, որ 2016թ․ հաստատվել էր Երևանի նոր աղբավայրի կառուցման 

ծրագիրը՝ 26 միլիոն եվրո գումարի չափով։ Ծրագիրը ֆինանսավորելու էին ՎԶԵԲ-
ը, Եվրոպական ներդրումային բանկը և ԵՄ-ն։   

Մինչև 2024թ․ ծրագիրը չի իրականացվել, գումար չի հատկացվել և այն կողմերի 

համաձայնությամբ փակվել է։ 

Հանրությանը չեն ներկայացվել նախագծի փակման պատճառները չնայած այն 
փաստին, որ շահագրգիռ հասարակական կազմակերպությունները բազմիցս 
բարձրացրել էին հարցեր նախագծի՝ եվրոպական չափանիշներին 
համապատասխանության վերաբերյալ, պահանջել հասարակական մոնիթորինգի 
անցկացում և առաջարկել լուծումներ։ Միայն հայտնի դարձավ, որ նախագծի 
ութամյա իրականացման ընթացքում կրեդիտային միջոցներ չեն ստացվել 
նախագծի հաշվեհամարին։ 

Փաստացի, Նուբարաշենի աղբավայրի կառուցման չիրականացված նախագծի 
գնահատման բացակայության դեպքում այժմ ստորագրվում է նոր համաձայնագիր 
ՎԶԵԲ-ի և այլ ֆինանսական հաստատությունների հետ։ Ինչպես նախորդ դեպքում, 
պաշտոնական տեքստերում ոչ մի խոսք չկա թափոնների նախնական 
տեսակավորման մասին, այսինքն՝ չեն ստեղծված այն պայմանները, որոնց 
դեպքում կարող են իրականացվել բոլոր երեք բաղադրիչները՝ գործող աղբավայրի 



փակումը, նոր սանիտարական աղբավայրի կառուցումը և վերամշակող 
գործարանի կառուցումը։ 

Նոր գործարանի նախագծում օգտագործվելիք տեխնոլոգիաների ցանկը 
ներկայացնում է հայտնի թափոնների մշակման մեթոդների թվարկում և չի 
բացառում աղբի այրումը։ Չի ներկայացվել նաև գնահատում, թե որքան կարժենա 
թափոնների տեսակավորումն ամբողջ Երևանի տարածքում։ Չկան պահանջներ 
նախագծողներին՝ ներկայացնելու հնարավոր վերամշակվող արտադրանքի 
ծավալները և ցանկը, շուկայի մարքեթինգային պլանները, խրախուսման և 
վերահսկման մեխանիզմները, ռիսկերը, ենթակառուցվածքը և այլ գործոններ, որոնք 
անհրաժեշտ է հաշվի առնել առկա հնարավորությունների և ռիսկերի գնահատման 
ժամանակ։ 

Մասնավորապես, մտահոգություն է առաջացնում օրգանական թափոնների 
հարցը, որոնք խառված են այլ թափոնների հետ աղբամաններում։ Եվրոպական 
փորձը ցույց է տալիս, որ օրգանական թափոններով խառնված աղբի 
վերամշակումն արդյունավետ չէ։ 

Առաջարկություն.  

1․ Ներդնել էներգիայի և կլիմայական բաղադրիչները ՎԶԵԲ խորհրդատուի 
աշխատանքային պահանջներում՝ ներկայացնելու համար դրանց հետ կապված 
օգուտներն ու ռիսկերը․ 

ա) Դիտարկել կենսաբանական թափոնների տեսակավորման և կոմպոստացման 
հնարավորությունները և դրանց հետագա օգտագործման հնարավորությունները։ 
բ) Դիտարկել պլաստիկի տեսակավորման և կրկնակի օգտագործման, կամ նրա 
վերամշակման տեխնոլոգիաների հնարավորությունները և ռիսկերը։ 
 գ) Ներկայացնել թափոնների տեսակավորման հնարավորությունները։ 
դ) Մշակել և ներկայացնել առանձին բաղադրիչ՝ բժշկական, քիմիական և 
էլեկտրոնային թափոնների համար՝ հաշվի առնելով գործող ազգային 
օրենսդրությունը, միջազգային պայմանագրերը, կլիմայական և էներգետիկ 
քաղաքականությունը, Հայաստանի և Եվրամիության միջև կնքված Համապարփակ 
և ընդլայնված գործընկերության համաձայնագիրը և Երևանի կանաչ քաղաք 
գործողությունների ծրագիրը։ 

2. Բարձրացնել Երևանի քաղաքապետարանի, ՎԶԵԲ-ի, Համաշխարհային բանկի 
և Ասիական զարգացման բանկի գործողությունների թափանցիկությունը, 
հրապարակել նշված կազմակերպությունների կայքերում վերամշակման 
ծրագրերի վերաբերյալ տեղեկատվություն, հասանելի փաստաթղթեր, և 
ստորագրված համաձայնագրեր։ 



3. Նշել նախագծի մոնիթորինգի ծրագիրը և ներգրավել շահագրգիռ և գիտական 
հանրությանը մոնիթորինգային միջոցառումներին։ 

 


